
JAVA E PARË 

E MËRKURË – 15 PRILL - Shtëpia e preferuar  

E kush nuk i ka qejf kafshët?!  Fëmijët kanë shumë dëshirë të kujdesen 

për to. 

Sot ju mund të flisni me ta për kafshët dhe t’i pyesni se ku jetojnë, sa 

jetojnë, cilat prej tyre janë miq të njeriut dhe cilat prej tyre janë 

kafshë të egra. 

Pyeteni fëmijën tuaj cila është kafsha e tij/saj e preferuar dhe nëse 

dëshiron që sot t’a bëjë një shtëpi për atë kafshë. Caktoni së bashku se 

çfarë ju duhet…..kuti e qumështit, kosit, jogurtit apo kuti të tjera 

kartoni apo çdo material tjetër që mund të përdoret për ta ndërtuar 

një shtëpi për kafshën ose lodrën e preferuar të fëmijës. 

Pyeteni se si do ta ndërtojë atë. Lejojeni që shtëpizën ta ndërtojë 

ai/ajo, e jo ju. Mos harroni ju jeni mjeshtri i dytë sot….mjeshtri i parë 

është fëmija juaj. Le ta ngjyrosë nëse dëshiron. 

Le ta mbulojë me ndonjë çarçaf të vjetër. Le ta vizatojë si të dojë.Le 

ta zbukurojë ashtu siç mendon që do të jetë më së miri.Ndihmojeni atë 

kur u kërkon ndihmë dhe përgëzojeni herë pas here.  

Aktiviteti zgjat deri sa të përfundojë shtëpia.Vendoseni shtëpinë e 

kafshës/lodrës së preferuar në një vend të dukshëm në dhomën ku 

rrini.Loja zhvillon koordinimin, kreativitetin, punën në grup, dashurinë 

dhe kujdesin për kafshët. 

E ENJTE – 16 PRILL -Unë jam aktor/e 

– Loja e aktrimit (luajtja e roleve) është shumë e rëndësishme për 

zhvillimin e fëmijëve. Përmes saj fëmijët përveç që mësojnë shumë 

edhe argëtohen shumë. Në telefonin tuaj kërkoni në YouTube shfaqje 

të ndryshme për fëmijë. Lejoni fëmijën tuaj që ta zgjedhë njërën prej 

tyre dhe më pas bëjeni shfaqjen edhe në shtëpi. 

– Përgatisni së bashku skenën e teatrit [varni një çarçaf të bardhë] 

dhe fëmija le ta luajë rolin që e ka zgjedhur, ndërsa ju të tjerët rolet e 

tjera. Nuk ka rregulla në këtë teatër, si fëmija ashtu edhe ju e caktoni 

vet se çfarë do të thoni apo çka do të bëni – me rëndësi është që të 

kënaqeni. 

– Pasi të përfundojë shfaqja teatrale,  fëmija duhet t’ju ndihmojë që ta 

rregulloni ambinetin e shtëpisë.  Në rast se nuk keni mundësi të 

hulumtoni në telefon,  atëherë tregojini fëmijës tuaj një përrallë, dhe 

më pas atë përrallë kthejeni në një shfaqje teatrale. 

Loja zhvillon kreativitetin, imagjinatën, bashkëpunimin, komunikimin dhe 

koordinimin e lëvizjeve të trupit. 

 

 

 

http://www.edukimihershem.rks-gov.net/


Edukimi në Distancë | Kujdesi, Zhvillimi dhe Edukimi në fëmijërinë e hershme për moshën 0 – 6 vjeç www.edukimihershem.rks-gov.net 
 

E PREMTE – 17 PRILL - Festivali i zogjve 

Çfarë janë këta? 

Sa lloje të zogjve ke parë? 

Si këndojnë zogjtë? 

A mund të këndosh edhe ti si ata?  

Ku jetojnë ata? 

Duke ua bërë këto pyetje, ju mund të bisedoni me fëmijët tuaj për 

zogjtë e të mësoni së bashku shumë gjëra për ta.  Shikoni foton, ose 

gjeni edhe foto të tjera nga librat e fëmijëve dhe  njehsoni bashkë me 

fëmijët se sa zogj janë poshtë? Sa janë më lart? Sa janë majtas në 

foto? Po djathtas? Cili është më i madh? Cili është më i vogël? Sa janë 

gjithsej? Së bashku mund ta bëni festivalin e zogjve.  Secili zgjedh një 

zog dhe këndon si ai zog…..juria në familje zgjedh cili e fiton vendin e 

parë.   Ju mund ta zgjeroni festivalin edhe me këngë për fëmijë.  Nëse 

dëshironi edhe të kërceni gjatë këngës, ju do të merrni më tepër 

pikë.  Mund edhe të zgjedhni që fëmijët t’i bien një vegle muzikore 

[tenxhere, tas, kapak, tavolinë, dollap, etj]. 

Loja zhvillon aftësitë matematikore,  ritmin dhe aftësitë 

muzikore.   

JAVA E DYTË 

E HËNË - 20 PRILL -Historia ime 

Kufizimet e kësaj periudhe mund të kapërcehen me lehtësi  nëse ju 

dhe  fëmijët  tuaj arratiseni së bashku në botën e librave. 

Caktoni një hapësirë në shtëpi [një kënd të vogël] dhe nxiteni 

fëmijën  tuaj që ta  kthejë atë kënd në librarinë e tij/saj. 

Le t’i vendosë aty  librat që i ka dhe le ta rregullojë ashtu siç atij/asaj i 

pëlqen. 

– Ju mund ta ‘lexoni’ një tregim së bashku ose në mënyrë të pavarur. 

– Fëmijët mund të “fluturojnë” nëpër libra dhe t’i “lexojnë” figurat, të 

tregojnë për ato që shohin në ilustrime ose figura, etj. 

– Ju mund t’i kërkoni fëmijës që ta tregojë  historinë e tij/saj apo të 

ndonjë shoku/shoqeje duke filluar me ‘na ishte njëherë…’. 

– Nëse libri ka figura, mund t’i ngjyrosni së bashku. 

– Po ashtu ju mund të bëni sikur po i imitioni kafshët apo objektet e 

ndryshme që janë pjesë e tregimit. 

– Rolin kryesor dhe idetë lërjani fëmijëve… 

Kjo lojë  zhvillon të menduarit, imagjinatën, 

kreativitetin,  komunikimin, dëshirën për librin, si dhe i zhvillon 

emocionet pozitive. 

 

 

 

 

http://www.edukimihershem.rks-gov.net/


Edukimi në Distancë | Kujdesi, Zhvillimi dhe Edukimi në fëmijërinë e hershme për moshën 0 – 6 vjeç www.edukimihershem.rks-gov.net 
 

E MARTË – 21 PRILL - Termomenti i emocioneve 

Këtë aktivitet mund ta bëni e gjithë familja së bashku. Ju të dashur 

prindër, vizatoni llojet e ndryshme të fytyrave sipas emocioneve dhe 

fshihini ato nëpër shtëpi. Loja fillon kur të gjithë vraponi për t’i gjetur. 

��� 

Kur t’i gjeni, bëhuni bashkë dhe secili le ta tregojë emocionin që e ka 

gjetur [fytyrën], le ta përshkruajë atë, le të tregojë çfarë ndjesie 

është [çka ndodh me trupin e tij/saj kur e përjeton atë emocion]  dhe 

le të tregojë një situatë kur është ndjerë ashtu. 

Gjithashtu, ju si prindër mund t’u tregoni fëmijëve se çfarë keni bërë 

për ta menaxhuar/kapërcyer atë emocion. 

Jepini kohë fëmijëve që të shprehin atë që ndjejnë. Ata mund t’ju 

tregojnë se sa i fortë është ai emocion duke vizatuar, duke folur për 

të, ose duke u rënë objekteve të ndryshme [tenxhere, divan, shishe, 

etj.].  Aktiviteti zgjat rreth 1 orë. 

Loja zhvillon njohjen e emocioneve dhe të mësuarit e menaxhimit të 

tyre si dhe i zhvillon aftësitë komunikuese dhe ndihmon të kuptuarit 

e asaj se çfarë ndjen tjetri [bashkëndjesinë]. 

E MËRKURË – 22 PRILL - Festojmë ditën e 

Tokës                                     Dilni me fëmijët në natyrë (në 

oborrin e shtëpisë) dhe kërkojuni atyre që të vëzhgojnë 

gjithçka dhe sigurisht që edhe të luajnë dhe të 

kënaqen.                                                                                   

              Në shtëpi u tregoni se sot është dita e Tokës dhe 

lidhur me këtë ju së bashku do të mund t’i bëni aktivitetet si 

në vijim: 

– Mund të bëni një projekt të përbashkët për ruajtjen e Tokës. 

– Mund ta ngjyrosni figurën e globit. 

– Mund ta krijoni globin nga kapakët e shisheve me ngjyrë 

të gjelbër dhe  të kaltër. 

– Mund të krijoni pemë me kapakë të shisheve,  pambuk apo 

me çfarëdo materiali tjetër. 

– Mund ta krijoni globin me plastelinë/brumë. 

– Mund të lexoni së bashku ose ta shpikni një tregim për Tokën dhe 

ruajtjen e saj. 

– Mund t’i tregoni njëri-tetrit çfarë duhet të bëjë secili prej nesh që ta 

ruajë Tokën/globin. 

– Mund të këndoni ose të mësoni një vjershë të vogël për Tokën së 

bashku, si kjo në vijim p.sh.:   

Është 1 e tjetër s’ka 

Mbushur plot me bukuri, 

Unë e ti e të gjithë bashkë       

Ia shtojmë jetën e begatinë. 

E ENJTE – 23 PRILL - Luajmë me top 

Besojmë se e keni një kuti të këpucëve në shtëpi [nëse jo bëjeni një 

kuti me letra kartoni] dhe shndërrojeni në një ‘fushë të vogël futbolli’ 

sikur në fotot e mëposhtme. Si top mund ta përdorni një vezë të zier, 

një kapak, një patate ose qepë të vogël, një makaronë apo çfarëdo 

objekti tjetër që fëmija juaj e zgjedh. 

Caktoni rregullat së bashku: sa  minuta zgjat loja, përcaktoni radhën e 

lëvizjeve, deri në sa gola, çfarë lejohet e çfarë nuk lejohet në lojë, 

etj.  Ju mund të luani edhe me skuadra me nga dy veta. [luani të paktën 

rreth 30 – 40 minuta]. 

Loja, pos që do të jetë argëtuese, zhvillon edhe koordinimin sy-

dorë, përqëndrimin, këmbënguljen, si dhe respektimin e rregullave. 

E PREMTE – 24 PRILL - Dita e gjëegjëzave 

Luani me gjëegjëza me fëmijët…. 30 minuta deri në 1 orë. Kujtoni 

gjëegjëzat tuaja, krijoni gjëegjëza të reja….kërkoni që edhe fëmijët t’i 

krijojnë gjëegjëzat e tyre. 

Vendosni rregullat së bashku dhe kush fiton do të jetë mbreti i ditës 

dhe të tjerët do të bëjnë çfarëdo që thotë ai/ajo për dy orët e 

ardhshme. 

Loja zhvillon kreativitetin, të menduarit, shpirtin garues, 

komunikimin.  

JAVA E TRETË 

E HËNË – 27 PRILL - E gjeta… 

Kthejeni ambientin e shtëpisë suaj për 1 orë në një fushë me pengesa 

të ndryshme. Krijoni kodra me jastëkë dhe/ose karrige, lumenjë me 

peshqirë, liqene me tepsi, rrugë me ngjitës apo letra të bardha, tavolina 

mund të jetë një mal…apo çfarëdo tjetër që ju bie juve ose fëmijës/ve 

tuaj ndër mend. 

Ju mund ta fshihni një  objekt të vogël të çmuar ose një “dhuratë” (një 

biskotë, një balonë, një lodër të vogël)  diku nëpër dhomë dhe kërkoni 

prej fëmijës/ve që t’i kalojë të gjitha pengesat pa i rrëzuar ose pa i 

prekur deri sa ta gjejë e ta marrë dhuratën. Fëmijët duhet ta rifillojnë 

lojën sa herë që e prekin ose e rrëzojnë një pengesë. 

Kjo lojë e zhvillon koordinimin e lëvizjeve të trupit, aftësitë për 

zgjidhjen e problemeve dhe respektimin e rregullave. 

E MARTË – 28 PRILL - Buqetë lulesh 

Mblidhni kapakët e shisheve të ujit, të qumështit, të kosit, të çdo 

paketimi që ka kapak dhe do të keni një shumëllojshmëri të madhësive 

dhe ngjyrave. 

Do t’ju duhen edhe disa shishe plastike, shishe prej qelqi, kuti të 

qumështit ose të jogurtit, etj. 

Ju duhen edhe copëza letre nga gazeta, revista të vjetra, ose letra me 

ngjyrë, si dhe pambuk. 

Ju duhet edhe pak ngjitës ose brumë i lëngët [edhe ai mund të 

përdoret si ngjitës shumë i mirë] 

– Kërkoni nga fëmijët që t’i presin letrat në copa të vogla. Nuk ka 

rëndësi forma, mjafton të jenë copa të vogla. 

– Në një letër ose karton, fëmijët krijojnë lule të formave dhe 

madhësive të ndryshme. Le t’i ngjisin kapakët e shisheve në letër me 

brumë. 

– Në vend të kapakëve, fëmijët mund t’i bëjnë lulet edhe me copëzat e 

letrave të prera më parë, ose mund të përdorin edhe pak pambuk. 

– Nëse fëmijët duan, mund ta vendosin buqetën me lule në ‘vazo’. Vazon 

mund ta bëjnë me shishet e ujit, me kutinë e qumështit apo të jogurtit 

ose me shishen plastike të ndryshme. 

– Këto vazo, fëmijët mund t’i ngjyrosin ose mund t’i mbështjellin me 

letër. 

Sa i përket buqetës së luleve, pyetini fëmijët për konceptet 

matematikore: sa janë më shumë? sa janë më pak? sa janë më të 

mëdha? sa janë më të vogla? sa janë më lart? sa janë më poshtë? e 

klasifikime tjera të ndryshme. 

Kreativiteti, imagjinata, aftësitë matematikore, vetëbesimi, 

emocionet, vetëvlerësimi përforcohen shumë përmes këtij aktiviteti. 

 

 

 

 

 

 

 

 

 

http://www.edukimihershem.rks-gov.net/


Edukimi në Distancë | Kujdesi, Zhvillimi dhe Edukimi në fëmijërinë e hershme për moshën 0 – 6 vjeç www.edukimihershem.rks-gov.net 
 

 

E MËRKURË – 29 PRILL - Eksperimenti 

Merrni dy ose tre vezë dhe thyejini si në foton në vazhdim [ose kuti të 

vogla jogurti, gotë plastike, etj.]  dhe kërkojuni fëmijëve që t’i mbushin 

me dhe.  Nëse nuk keni dhe, mund t’i mbushin edhe me pambuk. 

– Vendosni në to fara të ndryshme lulesh [ose çfarëdo fare që keni në 

shtëpi]. 

– Vendosni në vende të ndryshme të shtëpisë [një në një dritare ku bie 

drita e diellit, një në errësirë dhe një diku në një ambient të 

brendshëm familjar]. Fëmijët i ujisin dhe së bashku diskutoni çfarë 

prisni se do të ndodhë me farat e mbjellura. 

– Pyesni fëmijët  çfarë  mendojnë se do të ndodhë me to? Aktiviteti 

zgjat rreth 1 orë. 

– Caktoni bashkë një kalendar, ashtu që fëmija t’i kontrollojë çdo ditë 

vezët me fara të mbjellura dhe t’ju tregojë çfarë po ndodh me to. 

– Pas 5-7 ditësh, kërkoni që fëmija t’ju tregojë se çfarë ndodhi  me 

secilën farë të mbjellë dhe pse? 

Eksperimenti zhvillon kuriozitetin, të menduarit hipotetik, shpirtin 

kërkues dhe këmbënguljen. 

E ENJTE – 30 PRILL - Vizatimi pa e parë 

Kjo është një lojë mjaft atraktive për familjen. Të gjithë do të 

përdorim gjestet me trup për të treguar diçka. 

– Njëri prind, motra ose vëllai më i madh vizaton një objekt, të cilin nuk 

ia tregon fëmijës (e vizaton pa praninë e fëmijës). 

– Pastaj, pa fjalë dhe vetëm me gjeste mundohet t’ia shpjegojë fëmijës 

se për çfarë objekti bëhet fjalë. Fëmija duhet të përpiqet ta gjejë se 

çfarë objekti është vizatuar, 

– Pasi e gjen, të dytë shikojnë vizatimin dhe ndërrojnë rolet. 

– Kjo lojë është mjaft atraktive dhe shkakton disponim shumë të mire 

për të gjithë në familje, 

– Loja mund të pasurohet edhe kur prindi fillon të vizatojë diçka e 

fëmija përpiqet ta gjejë se çfarë po vizaton prindi. Pas fillimit të 

vizatimit, fëmija përpiqet të gjejë se çka paraqitet kurse prindi i shton 

elementet në vizatim, derisa fëmija ta gjejë figurën. 

– Më pas ndërrojnë rolet, fëmija vizaton dhe prindi përpiqet ta gjejë se 

çka ka vizatuar fëmija. 

